
REGULAMENTO DA AGRUPACIÓN GALEGA DE
ARQUITECTAS E ARQUITECTOS NAS

ADMINISTRACIÓNS PÚBLICAS DO COLEXIO OFICIAL
DE ARQUITECTOS DE GALICIA



TÍTULO I. DISPOSICIÓNS XERAIS

Artigo 1. Natureza e denominación

1. A Agrupación Galega de Arquitectas e Arquitectos nas Administracións Públicas do Colexio Oficial de
Arquitectos de Galicia (en diante AGAAP-COAG) constitúese vinculada ao Colexio Oficial de Arquitectos
de Galicia (en diante COAG), segundo o previsto no artigo 51 dos seus estatutos.

2. A AGAAP-COAG depende, a efectos xurídicos, procedementais e de competencia da Xunta de
Goberno do COAG, sen prexuízo de que esta poida encomendar ao Presidente ou Presidenta, ou á Xunta
Directiva da Agrupación, aqueles asuntos ou xestións que considere convenientes e estean relacionados
con ela, en forma de encomenda específica nos casos que así o acorde a Xunta de Goberno.

Artigo 2. Ámbito territorial

A súa actuación desenvolverase no ámbito territorial do COAG, isto é, o territorio de Galicia, con
independencia das actuacións conxuntas que poidan realizarse con outras Agrupacións de ámbito estatal.

Artigo 3. Domicilio

A AGAAP-COAG terá o seu domicilio na sede dos órganos centrais do COAG.

Artigo 4. Duración

1. A duración da AGAAP será indefinida.

2. No caso de que por calquera circunstancia se produza unha situación de inactividade ou a cifra de
persoas integrantes descenda de 12, durante un prazo mínimo e continuado de tres anos, a Xunta de
Goberno do COAG poderá acordar a súa disolución elevándose a proposta á Xunta Xeral para a súa
aprobación definitiva. Soamente se considerará inactividade cando non se cumpra co réxime de
funcionamento mínimo e obrigatorio establecido no presente regulamento.

TÍTULO II. FINS E FUNCIÓNS

Artigo 5. Fins

1. Fomentar e defender os intereses profesionais, económicos, sociais, e en xeral, os do carácter
funcionarial das persoas integrantes da Agrupación.

2. Apoiar a liberdade e a independencia de actuación das arquitectas e arquitectos ao servizo das
Administracións públicas.

3. Velar polo prestixio da actividade profesional no ámbito da Administración pública, contribuíndo ao
perfeccionamento profesional das persoas integrantes e afíns, organizando cantas actividades culturais,
sociais ou administrativas se consideren a tal efecto.

4. Fomentar a solidariedade, a comunicación e a relación entre as persoas integrantes e afíns, mediante a
oportuna información e intercomunicación.



5. Representar os intereses xerais das arquitectas e arquitectos ao servizo das administracións ante os
órganos de goberno do COAG, e, por delegación da Xunta de Goberno, ante as Administracións públicas
ou calquera entidade pública ou privada en cantas cuestións lle afecten aos intereses das persoas
integrantes da Agrupación.

6. Defender o marco competencial das arquitectas e arquitectos na Administración, de forma específica a
creación de postos de arquitecto/a nas relacións de posto de traballo das Administracións públicas, e
contribuír para que os postos de xefaturas de servizo ou equivalentes sexan ocupados por arquitectos e
arquitectas cando os citados postos garden unha relación directa coa súa actividade profesional dentro da
Administración, por delegación da Xunta de Goberno.

7. Colaborar coa Xunta de Goberno do COAG e coas administracións públicas para determinar as
condicións máis adecuadas para o desenvolvemento da súa actividade profesional.

8. Propoñer á Xunta de Goberno do COAG cantas actuacións se consideren convenientes para a defensa
dos intereses das personas integrantes, ou para o bo funcionamento da AGAAP.

9. Coordinarse con outras agrupacións para a defensa de intereses comúns e, en particular, coas creadas
no seo do COAG, estudando e establecendo, no seu caso as formas de actuación colectiva.

10. Calquera finalidade que se atribúa ás organizacións de profesionais ao servizo da Administración
pública, por disposicións de carácter xeral ou que lle delegue expresamente a Xunta de Goberno e estea
de acordo coa legalidade vixente.

Artigo 6. Funcións

1. Realizar aquelas tarefas ou atender os encargos, por encomenda específica da Xunta de Goberno,
respecto dos asuntos que se consideren convenientes e estean relacionados cos fins da Agrupación.

2. Organizar e xestionar seminarios, cursos, publicacións e, en xeral, toda clase de actividades por si, ou
en colaboración con outras institucións ou organismos, encamiñadas a fomentar a formación permanente
das arquitectas e arquitectos ao servizo das Administracións públicas e contribuír á especialización das
persoas integrantes da Agrupación.

3. Elevar á Xunta de Goberno do COAG as propostas de acordos e/ou actuacións que se consideren máis
convenientes e oportunas, encamiñadas a reforzar os lexítimos dereitos das persoas integrantes da
Agrupación.

4. Colaborar nas convocatorias e/ou nos procesos selectivos que desenvolvan as Administracións públicas
para prover prazas de arquitectos/as, por delegación da Xunta de Goberno do COAG. Nos casos en que a
Administración Pública solicitara a colaboración directamente á agrupación, esta previamente dará
traslado de dita solicitude á Xunta de Goberno do COAG.

5. Emitir informes ao COAG respecto do contido das propostas de lei, decretos, regulamentos, ordes, etc.,
que afecten ou poidan afectar ás condicións en que as arquitectas e arquitectos exercen as funcións
públicas.

6 Coordinarse ou unirse federativamente, para a defensa dos intereses comúns, con outras agrupacións
similares doutros Colexios de Arquitectos, baixo a homologación do CSCAE, nas condicións establecidas
nos Estatutos Xerais dos Colexios de Arquitectos e do CSCAE.

7. Calquera outra función acorde coa natureza e fins da AGAAP-COAG.

Artigo 7. Grupos



1. Para a consecución dos fins e o desenvolvemento das funcións establecidas no presente regulamento,
a Xunta Directiva da AGAAP-COAG poderá constituír grupos por ámbitos profesionais, correspondentes a
ámbitos concretos da administración pública. Non existirá dentro da AGAAP-COAG máis dun grupo por
ámbito profesional que represente o mesmo ou similar ámbito da administración pública.

2. A Xunta Directiva da AGAAP-COAG poderá constituír grupos de traballo para o estudo de asuntos ou
materias incluídos dentro dos fins e funcións atribuídos á AGAAP-COAG.

TÍTULO III. DAS PERSOAS INTEGRANTES DA AGRUPACIÓN E AS AFÍNS

Artigo 8. Persoas integrantes

1. Poderán ser persoas integrantes da AGAAP-COAG todos/as aqueles/as colexiados/as no COAG que,
estando na súa plenitude de dereitos e cumprindo os requisitos deste Regulamento, o soliciten, conforme
ao procedemento determinado pola Xunta Directiva.

2. Para ser persoa integrante da AGAAP-COAG esixirase o cumprimento dos seguintes requisitos:

a) Prestar servizo en calquera administración pública ou universidade pública como persoal funcionario
de carreira, interino, ou contratado en réxime laboral, de acordo coas disposicións reguladoras do
emprego público, ou por sentenza, excluído o persoal eventual.

b) Non desenvolver actividades privadas de índole profesional que correspondan ás competencias do
título de arquitecto ou arquitecta. Non obstante, non constituirá carencia do cumprimento deste
requisito cando se trate de actividades privadas expresamente exceptuadas do réxime de
incompatibilidades do persoal ao servizo das administracións públicas, nin as que conten co debido
recoñecemento de compatibilidade, acreditado mediante a correspondente resolución administrativa.

c) Non atoparse en situación de incapacidade ou inhabilitación para a función pública.

3. Ao inicio de cada ano, o persoal de carácter temporal acreditará que continúa prestando servizo en
calquera administración pública ou universidade públicapara manter a condición de persoa integrante.
Esta acreditación poderá realizarse a través do propio proceso de configuración de colexiación que
estableza o COAG. No caso de ceseamento como empregado público, será preciso comunicalo
inmediatamente á Xunta Directiva e determinará a perda da condición de integrante da Agrupación,
podendo manterse como afín se así o solicita.

4. Todas as altas e baixas da Agrupación deberán ser comunicadas á Secretaría do COAG.

Artigo 9. Incorporación

1. A incorporación na AGAAP-COAG instarase mediante solicitude dirixida á Xunta Directiva da mesma,
acompañando os documentos acreditativos dos requisitos esixibles.

2. Só se poderá denegar a incorporación por incumprimento dalgún dos requisitos establecidos no
presente Regulamento.

Artigo 10. Exclusións

Causarase baixa na Agrupación por algún(s) dos seguintes motivos, previa resolución motivada da Xunta
Directiva (agás no caso a) que non requerirá resolución previa):

a) Por extinción da Agrupación.



b) A petición propia.

c) Por falecemento.

d) Por separación da persoa do servizo activo por sanción ou sentenza firme.

e) Inexistencia sobrevida ou incumprimento de calquera outro requisito sinalado neste Regulamento e
necesario para a incorporación á Agrupación,

f) Reiterado incumprimento, sen causa xustificada, das súas obrigacións como persoa integrante da
Agrupación.

g) Falla de pago das cotas anuais da Agrupación, no seu caso, por importe mínimo dunha anualidade.

Artigo 11. Dereitos

Son dereitos das persoas integrantes da AGAAP-COAG:

a) Utilizar todos os servizos e medios que se establezan para o bo funcionamento e cumprimento dos
fins da Agrupación.

b) Asistir e dirixir propostas nas Asembleas Xerais da Agrupación con voz e voto.

c) Ser elixido/a para formar parte da Xunta Directiva da Agrupación segundo o previsto no artigo 19.6.b).

d) Elixir á Xunta Directiva da Agrupación segundo o previsto neste Regulamento.

e) Propoñer suxestións e/ou propostas á Xunta Directiva da Agrupación.

f) Participar nas actividades da Agrupación e ser informado delas.

g) Estar informado/a do estado económico da Agrupación.

Artigo 12. Obrigas

Son obrigas das persoas integrantes da AGAAP-COAG:

a) Cumprir co previsto neste Regulamento e os acordos dos Órganos de Goberno da Agrupación.

b) Cumprir correctamente cos cometidos dos cargos que, no seu caso, ocupen na Xunta Directiva.

c) Prestar axuda ou colaboración persoal, na medida das súas posibilidades, nos traballos e/ou
actividades comúns da Agrupación.

d) Comunicar á Xunta Directiva o cese ou variacións que se produzan na prestación dos seus servizos á
administración pública.

e) Contribuír, ao sostemento da Agrupación, facendo efectivas as achegas económicas que se
establezan.

f) Cooperar no cumprimento dos fins da Agrupación.

Artigo 13. Afín

1. Se así o propón a Xunta Directiva da AGAAP-COAG e así o aproba a Asemblea Xeral, poderase crear a
figura de: Afín.

2. Poderán ser afíns da AGAAP-COAG os arquitectos e arquitectas que cumpran os seguintes requisitos:



a) Non atoparse en situación de inhabilitación para a función pública.

b) Estar nalgunha das seguintes situacións: xubilación, tras ter prestado servizo en calquera
Administración pública ou Universidade pública; excedencia, de acordo coas disposicións reguladoras
do emprego público; estar prestando servizos para a Administración Pública mediante contrato
administrativo, calquera outra que estableza a Asemblea e sexa coherente cos fins e funcións da
AGAAP-COAG.

3. O recoñecemento da incorporación como afín será por acordo da Xunta Directiva da AGAAP-COAG,
previa solicitude do interesado ou interesada e xustificación dos requerimentos solicitados neste
Regulamento.

4. Os/As afíns da AGAAP-COAG terán dereito a:

a) Propoñer suxestións á Xunta Directiva da Agrupación.

b) Asistir a aquelas Asembleas Xerais ás que sexan invitados.

c) Participar nas actividades da Agrupación que non lles estean restrinxidas.

5. Os/As afíns non terán dereito a:

a) Exercer o voto nas Asembleas Xerais.

b) Formar parte da Xunta Directiva da Agrupación

c) Ser elector/a

6. Son obrigas dos/as afíns:

a) Cumprir co previsto neste Regulamento e os acordos dos Órganos de Goberno da Agrupación.

b) Prestar axuda ou colaboración persoal, na medida das súas posibilidades, nos traballos e/ou
actividades comúns da Agrupación.

c) Comunicar á Xunta Directiva o cese ou variacións que se produzan na prestación dos seus servizos á
administración pública.

d) Contribuír, no seu caso, ao sostemento da Agrupación, facendo efectivas as achegas económicas
cando así se establezan.

e) Cooperar no cumprimento dos fins da Agrupación.

7. As exclusións dos/as afíns rexeranse polo establecido no artigo 10 deste Regulamento.

TÍTULO V. ÓRGANOS DE GOBERNO

Artigo 14. Órganos reitores

A AGAAP-COAG estará rexida por:

a) A Asemblea Xeral.

b) A Xunta Directiva.

Artigo 15. A Asemblea Xeral



1. A Asemblea Xeral estará constituída por todas os/as colexiados/as que sexan persoas integrantes da
Agrupación, que terán voz e voto. Cada persoa integrante da Agrupación poderá delegar o voto noutra
persoa integrante, non admitindo que unha persoa integrante porte máis dunha delegación de voto.

2. As facultades da Asemblea Xeral son:

a) Propoñer á Xunta de Goberno do COAG as liñas básicas de actuación da Agrupación.

b) Debater a problemática específica da Agrupación e dos seus fins.

c) Propoñer a modificación deste Regulamento á Xunta de Goberno do COAG.

d) Aprobar a proposta de actividades

e) Aprobar o Orzamento e a súa liquidación e a determinación das achegas, no seu caso.

f) Acordar o cesamento dos seus órganos de goberno, no caso de prosperar unha moción de censura
debidamente anunciada, mediante notificación aos membros da agrupación con tres meses de
antelación.

3. A Asemblea Xeral reunirase, con carácter ordinario como mínimo dúas veces ao ano, unha no mes de
abril e outra no mes de novembro, sendo presidida polo Presidente ou Presidenta da Xunta Directiva. A
convocatoria será acordada pola Xunta Directiva, que determinará a súa orde do día, e se comunicará ás
persoas integrantes da Agrupación cunha antelación mínima de quince días naturais. A asistencia será
presencial ou por representación mediante a delegación do voto e, sempre que sexa posible, se poderá
participar de forma telemática.

4. A Orde do día da Asemblea Xeral ordinaria de abril conterá, como mínimo, os seguintes puntos:

a) Aprobación da Acta da sesión anterior.

b) Informe do Presidente ou Presidenta.

c) Informe do Tesoureiro ou Tesoureira: proposta de liquidación do Orzamento do exercicio anterior.

d) Outros asuntos e proposicións que a Xunta Directiva consideren oportunos incluír.

e) Rogos e preguntas.

5. A Orde do día da Asemblea Xeral ordinaria de novembro conterá, como mínimo, os seguintes puntos:

a) Aprobación da Acta da sesión anterior.

b) Informe do Presidente ou Presidenta.

c) Informe do Tesoureiro ou Tesoureira: presentación e aprobación, se procede, dos orzamentos do
exercicio seguinte.

d) Proposta de actividades, presentación e aprobación, se procede.

e) Outros asuntos e proposicións que a Xunta Directiva considere oportunos incluír.

f) Rogos e preguntas.

6. Ademais, a Asemblea Xeral celebrará unha sesión extraordinaria cando sexa convocada con este
carácter pola Xunta Directiva, por propia iniciativa, porque o considere necesario, ou sempre que o
soliciten, como mínimo, o vinte por cento das persoas integrantes da Agrupación, comunicándolla ás
persoas integrantes da Agrupación cunha antelación mínima de sete días naturais, salvo no caso das
mocións de censura en que será de aplicación o prazo previsto no apartado 2 letra g), expresando



concretamente os puntos que haberán de constituír a Orde do Día. En particular, deberán ser objeto de
Asamblea Xeral extraordinaria:

a) O debate e resolución de mocións de censura que se presenten contra a Xunta Directiva,

b) A determinación das cantidades que, en concepto de aportacións de carácter extraordinario, deban
satisfacer as persoas integrantes e afíns.

7. A Asemblea Xeral quedará constituída válidamente en primeira convocatoria no caso de que asistan a
metade máis un do total de persoas integrantes, presentes ou representados/as mediante a delegación do
voto, e media hora máis tarde con calquera número de asistentes, entre os que se atopará
necesariamente a maioría da Xunta Directiva, circunstancia que será precisa tamén no caso anterior.

8. Todas as cuestións procedimentais referentes ao desenvolvemento da Asemblea Xeral e réxime de
acordos, incluída a Asemblea Xeral Extraordinaria de renovación da Xunta Directiva, non previstas no
presente Regulamento rexeranse por analoxía co disposto nos Estatutos do Colexio Oficial de Arquitectos
de Galicia para a Asemblea Xeral do Colexio.

9. De todas as sesións da Asemblea Xeral levantarase unha acta que se pasará ao correspondente libro
de actas, sendo asinada polo Secretario ou Secretaria co visto e prace do Presidente ou Presidenta.

Artigo 16. Acordos da Asemblea Xeral

1. Os acordos serán adoptados por maioría de votos emitidos e obrigarán a todas as persoas integrantes
da Agrupación.

2. Os acordos concernentes á proposta de modificación do Regulamento e aprobación dunha moción de
censura contra algún das persoas que formen parte da Xunta Directiva, esixirá unha maioría de dous
terzos dos votos dos asistentes, estando presentes na Asemblea polo menos o cincuenta por cento das
persoas integrantes da Agrupación, realizado exclusivamente en Asemblea Extraordinaria convocada para
o efecto.

Artigo 17. A Xunta Directiva

1. A Xunta Directiva será o órgano permanente de goberno da AGAAP-COAG, cumprirá e fará cumprir as
prescricións deste Regulamento e os acordos da Asemblea Xeral, executará o orzamento, administrará os
fondos da Agrupación, resolverá as altas e baixas, resolverá sobre as exclusións, realizará aquelas
tarefas ou atenderá os encargos, por encomenda específica da Xunta de Goberno, respecto dos asuntos
que se consideren convenientes e estean relacionados cos fins da Agrupación, determinará os acordos
que se deban someter á Asemblea da Agrupación e realizará todas aquelas funcións necesarias para o
cumprimento dos fins da Agrupación que non estean expresamente atribuídas á Asemblea Xeral.

2. Estará composta polas persoas que ocupen a Presidencia, a Secretaría, a Tesourería, e unha Vogalía,
que terán carácter elixible; e un/unha vogal representante da Xunta de Goberno. A Xunta de Goberno do
COAG designará a persoa que forme parte da propia Xunta de Goberno, que terá a condición de vogal por
delegación e participará nas reunións da Xunta Directiva, con voz e voto. A persoa nomeada pola Xunta
de Goberno do COAG está exenta de cumprir as condicións do artigo 8.2.

3. Conforme establecen os estatutos do COAG, os cargos da Xunta Directiva serán gratuítos, aínda que
terán dereito a percibir as axudas de custo que se aprobaren na Xunta Xeral do COAG por asistencia ás
reunións da mesma.

4. Deberá reunirse como mínimo unha vez ao semestre ou cando o soliciten tres das persoas que forman
a Xunta Directiva. As reunións poderán ser presenciais ou telemáticas.

5. Para que poida adoptar válidamente acordos, será indispensable que concorra a maioría das persoas
que a integran. Os acordos adoptaranse por maioría de votos emitidos das persoas asistentes, e en caso



de empate, o Presidente ou Presidenta terá voto de calidade. Serán documentados na forma establecida
no artigo 15.9.

6. No caso de que as condicións laborais dalgunha persoa da Xunta Directiva muden e non cumpra co
establecido no artigo 8.2, deberá cesar do seu cargo, polo que será preciso convocar eleccións parciais
conforme ao previsto no art. 19.8.

Artigo 18. Obrigas dos Cargos

1. A Presidencia, ostentará a representación da AGAAP-COAG ante o COAG ou ante terceiros por
encomenda expresa da Xunta de Goberno do COAG, convocará e presidirá a Asemblea Xeral e a Xunta
Directiva e ordenará os pagos inherentes á administración da Agrupación.

2. A Secretaría, ocuparase da organización administrativa da Agrupación, redactará as actas das sesións
e terá ao seu cargo os correspondentes libros de actas.

3. A Tesourería, terá ao seu cargo a preparación do orzamento, en coordinación coa Tesourería do COAG,
e a súa liquidación, propoñerá e intervirá os pagos e dirixirá a contabilidade.

4. Á Vogalía, competeranlle as funcións de carácter sectorial que lle asigne a propia Xunta Directiva.

Artigo 19. Elección dos Cargos

1. As eleccións para as persoas da Xunta Directiva que non designe a Xunta de Goberno, celebraranse
cada catro anos, a celebrar no ano no que finalice o mandato da Xunta Directiva convocante.

2. As candidaturas fomentarán a presenza equilibrada de mulleres e homes.

3. A Xunta Directiva convocará as eleccións para a provisión de todos os cargos electivos cunha
anticipación mínima de 30 días naturais, e dará publicidade á convocatoria mediante comunicación a todas
as persoas integrantes da Agrupación, con sinalamento do prazo de presentación de candidaturas, data
de proclamación destas, período de campaña electoral e data da votación.

4. Os/As aspirantes aos cargos deberán presentar a súa candidatura ao cargo ao que desexen optar
-Presidente/a, Secretario/a, Tesoureiro/a, vogal- individual ou de forma agrupada con outros candidatos/as,
ante a Xunta de Directiva e, de cumpriren os requisitos de elixibilidade, serán proclamadas as
candidaturas que correspondan. A candidatura deberá presentarse asinada polo candidato/a ou todos os
candidatos/as, en caso de presentarse agrupados/as.

5. As candidaturas proclamadas terán dereito a utilizaren en pé de igualdade os medios de difusión
colexiais para dar a coñecer o seu programa electoral a todas as persoas integrantes da Agrupación.

6. Requisitos de elixibilidade. Para formar parte da Xunta de Directiva será necesario:

a) Ser persoa integrante da Agrupación.

b) Non desenvolver actividades privadas de índole profesional que correspondan ás competencias do
título de arquitecto ou arquitecta, e dicir, ser persoal funcionario de carreira, interino, ou contratado en
réxime laboral, con carácter exclusivo. Non obstante, non constituirá carencia do cumprimento deste
requisito cando se trate de actividades privadas expresamente exceptuadas do réxime de
incompatibilidades do persoal ao servizo das administracións públicas.

c) Non estar sancionado/a disciplinariamente e ter canceladas as correccións que lle fosen impostas.

d) Non estar en situación de incapacidade ou inhabilitación para o exercicio profesional.

e) Ser elixido/a mediante votación segundo o procedemento establecido neste regulamento.



7. Electores e regulación da votación.

a) Son electores/as todas as persoas integrantes da Agrupación na data da convocatoria e non
suspendidos/as nos seus dereitos. As listas definitivas de electores/as na data da convocatoria
poranse á disposición das candidaturas proclamadas.

b) O voto será secreto e exercerase exclusivamente por medios telemáticos.

c) A votación telemática axustarase ás exixencias técnicas que garantan a validez do voto, o seu control
e o seu carácter secreto. O procedemento de voto telemático deberá cumprir co previsto na
regulación da votación telemática nas Xuntas Xerais do COAG.

d) O reconto de votos terá lugar inmediatamente despois de rematada a votación. A Secretaría colexial
proclamará os resultados da elección da Xunta Directiva.

e) Os/As interesados/as dispoñerán de dous días de prazo para presentar as reclamacións e protestas
que consideren convenientes ante a Xunta de Goberno do COAG.

f) Resultarán elixidos/as os/as candidatos/as que obteñan o maior número de votos emitidos, para os
postos aos que se presenten.

g) As persoas electas tomarán posesión dos seus cargos nunha reunión da Xunta Directiva a celebrar á
maior brevidade posible e, como moi tarde, no prazo dun mes desde a celebración das eleccións.

8. Cesamentos e provisión de vacantes

a) As persoas que formen parte da Xunta Directiva cesarán polas seguintes causas:

i. Expiración do prazo para o cal fosen elixidas.

ii. Renuncia dos/as interesados/as.

iii. Aprobación de moción de censura que lles afecte.

iv. Perda dalgunha condición necesaria para formar parte da dita xunta.

b) Nos casos de cesamentos antes da expiración do prazo convocaranse eleccións para renovar o posto
da Xunta Directiva vacante, polo período que restase de dito prazo, ocupando o cargo até esgotar o
mandato da actual Xunta Directiva.

9. Os mandatos durarán catro anos. Os/As que cesen nos seus cargos poderán ser reelixidos/as para o
mesmo posto unha vez máis, de xeito que persoa que forme parte da Xunta directiva poderá desempeñar
o mesmo posto cun límite de dous mandatos consecutivos, xa sexan completos ou non. A cualidade de
reelixible recuperarase cada vez que se cese por un mandato.

10. Se extinguido o prazo para presentar as candidaturas non se presentase ningunha, a actual Xunta
Directiva, na xuntanza a celebrar para a proclamación de candidaturas, deberá acordar a convocatoria de
novas eleccións, permanecendo en funcións até que sexa elixida unha nova. No caso de que a anterior
Xunta Directiva antes de convocar novas eleccións, dimita en pleno ou se produza a dimisión de tres
persoas que formen parte da Xunta Directiva, nomearase pola Xunta de Goberno do COAG unha comisión
xestora que asumirá as funcións da Xunta Directiva entretanto non se escolla unha nova e que deberá
convocar eleccións á maior brevidade posible e, en todo caso, antes de seis meses a contar desde o seu
nomeamento.



TÍTULO VI. RÉXIME ECONÓMICO

Artigo 20. Recursos económicos AGAAP-COAG

1. A Agrupación carece de patrimonio fundacional.

2. Conforme ao previsto nos estatutos do COAG (artigo 51, i) os orzamentos da Agrupación deberán ser
autosuficientes e as achegas que perciba dos ingresos xerais do Colexio non serán superiores ao importe
dos servizos que ela preste ao COAG.

3. Os recursos da Agrupación poderán ser:

a) Achega do COAG de acordo co estipulado, no seu caso, nos seus orzamentos coas limitacións
previstas no artigo 51, i) dos Estatutos do COAG.

b) Cotas ordinarias e extraordinarias achegadas polas persoas integrantes e Afíns.

c) Dereitos por cursos, conferencias, congresos, seminarios, informes, publicacións e outras actividades
da Agrupación.

d) Subvencións e donativos por parte de persoas e/ou entidades.

Artigo 21. Xestión económica

1. O orzamento da AGAAP-COAG, formará parte dos orzamentos do COAG, polo tal, integrado nos
mesmos, será aprobado e liquidado anualmente polo COAG.

TÍTULO VII. RÉXIME XURÍDICO

Artigo 22. Réxime dos acordos

1. Os acordos da Asemblea Xeral e da Xunta Directiva poderán ser recorridos por calquera persoa
integrante da Agrupación directamente, mediante recurso de alzada ante a Xunta de Goberno do COAG.
O recurso de alzada ante a Xunta de Goberno terá carácter definitivo, sen prexuízo da súa impugnación
ante a xurisdicción civil.

2. Para todas as cuestións non previstas expresamente neste Regulamento aplicaranse con carácter
supletorio os Estatutos do COAG e o dos CSCAE.

DISPOSICIÓNS TRANSITORIAS

Primeira

A actual Comisión Xestora, con todas as persoas que a integran, queda constituída como Xunta directiva
provisional ata a celebración das correspondentes eleccións.

Actuará como Presidente/a provisional o Vogal que nomee a Xunta de Goberno do COAG, e como
Secretario/a, Tesoureiro/a e Vogal provisionais as persoas que elixa a propia Comisión Xestora.



Segunda

As primeiras eleccións para formar a Xunta directiva convocaranse dentro dos seis meses seguintes á
aprobación definitiva deste Regulamento pola XuntaXeral do COAG e serán convocadas pola súa Xunta
de Goberno.

Mentres tanto, a Xunta Directiva provisional emprenderá as oportunas actuacións para informar a todos os
colexiados sobre as finalidades da AGAAP-COAG e convidalos, no seu caso, a formar parte e concorrer
ás mencionadas eleccións.

Terceira

O requisito mínimo de integrantes, previsto no art. 4.2 determinarase a partir da toma de posesión da
primeira Xunta Directiva electa.


